Монгол Улсын Их Хурлын  зургаа дахь удаагийн сонгуулийн анхдугаар чуулганы Төрийн байгуулалтын байнгын хорооны 2012 оны 08 дугаар сарын 01-ний өдөр /Лхагва гариг/-ийн хуралдаан 17 цаг 08  минутад Төрийн ордны “А” танхимд эхлэв.
Хуралдаанд ирвэл зохих 18 гишүүнээс 17 гишүүн ирж, 94,4 хувийн ирцтэй байв. Үүнд:

Тасалсан: Ш.Түвдэндорж.

Нэг. Улсын Их Хурлын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Н.Батбаяр нарын өргөн мэдүүлсэн, анхны хэлэлцүүлэг/.
Хэлэлцэж буй асуудалтай холбогдуулан Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх М.Тайшир, Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.

Хуулийн төслийн анхны хэлэлцүүлэгтэй холбогдуулан Улсын Их Хурлын гишүүн М.Сономпил горимын санал гаргав.

Улсын Их Хурлын гишүүн Х.Тэмүүжин “хянан шийдвэрлэх” гэдэг чиг үүргийг бичиж өгсөн нь илүү зохимжтой; Улсын Их Хурлын гишүүн С.Баярцогт “Улсын Их Хурлын гишүүд, Улсын Их Хурлын бүтцийн байгууллага” гэж оруулж өгөх, бүлэгт ирсэн саналууд, Байнгын хороодод ирсэн, Улсын Их Хуралд ирсэн бүх өргөдлүүдийг оруулах; Улсын Их Хурлын гишүүн Р.Гончигдорж “Улсын Их Хуралд” гэдгийг “Улсын Их Хурлын гишүүнд, Улсын Их Хурлын бүтцийн байгууллагуудад” гэж ойлгох  гэсэн найруулгын санал хэлэв.
Улсын Их Хурлын гишүүн Р.Гончигдоржийн гаргасан саналтай холбогдуулан Тамгын газрын Эрх зүй, хууль тогтоомжийн хэлтсийн дарга Д.Насанжаргал тайлбар хийв.

Хуулийн төсөл санаачлагч, Улсын Их Хурлын гишүүн Н.Батбаяр дээрх саналуудыг хүлээн авч, найруулга хийх боломжтой талаар хуралдааны протоколд тэмдэглүүлэв. Байнгын хорооны дарга А.Бакей хуулийн төсөлд найруулгын өөрчлөлт оруулсан талаар хуралдааны протоколд тодорхой тэмдэглэх хэрэгтэй гэв.

А.Бакей: -Улсын Их Хурлын тухай хуулинд нэмэлт, өөрчлөлт оруулах тухай Улсын Их Хурлын гишүүн Н.Батбаяр нарын гишүүдийн өргөн барьсан хуулийн төслийн анхны хэлэлцүүлгийг  хийх нь зүйтэй гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар санал дэмжигдлээ.

Улсын Их Хурлын гишүүн М.Сономпилын гаргасан анхны хэлэлцүүлгээр батлах горимын саналыг дэмжиж байгаа гишүүд гараа өргөнө үү.

Гишүүдийн олонхийн саналаар горимын санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн, Байнгын хорооны дарга А.Бакей Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 17 цаг 16 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН ХОРООНЫ ДАРГА


     А.БАКЕЙ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ




     Б.БАТГЭРЭЛ


УЛСЫН ИХ ХУРЛЫН ЗУРГАА ДАХЬ УДААГИЙН СОНГУУЛИЙН        АНХДУГААР ЧУУЛГАНЫ ТӨРИЙН БАЙГУУЛАЛТЫН


БАЙНГЫН  ХОРООНЫ 2012 ОНЫ 08 ДУГААР 


САРЫН 01-НИЙ ӨДРИЙН ХУРАЛДААНЫ 
ДЭЛГЭРЭНГҮЙ  ТЭМДЭГЛЭЛ
А.Бакей: -Төрийн байгуулалтын байнгын хорооны хуралдаанд оролцох 18 гишүүнээс одоогийн байдлаар 12 гишүүн ирсэн байна. Ирц хангалттай байна. Тийм учраас Төрийн байгуулалтын байнгын хорооны гишүүдийн ирц бүрдсэн тул 2012 оны 08 дугаар сарын 01-ний өдрийн хуралдааныг нээснийг мэдэгдье.
Хэлэлцэх асуудлыг танилцуулъя.

Монгол Улсын Их Хурлын тухай хуульд нэмэлт, өөрчлөлт оруулах тухай Улсын Их Хурлын гишүүн Н.Батбаяр, Н.Батцэрэг, Ц.Даваасүрэн, Х.Тэмүүжин, С.Оюун, С.Эрдэнэ нарын 6 гишүүний өргөн мэдүүлсэн хуулийн төслийн анхны хэлэлцүүлэг байна.
Ингээд хэлэлцэх асуудал дээр өөр саналтай гишүүд байна уу?

-Байхгүй бол хэлэлцэх асуудлаа батлах саналтай гишүүд гараа өргөнө үү.

Гишүүдийн олонхийн саналаар дэмжигдлээ.

Хуралд оролцсон гишүүд бүгд хэлэлцье гэж санал нэгдэж байна. Хуулийн төсөлтэй холбогдуулан асуулт асуух гишүүн байна уу?

-Байхгүй байна.

Асуултыг тасаллаа.

Санал хэлэх гишүүн байна уу?

М.Сономпил, Х.Тэмүүжин, С.Баярцогт гишүүд байна.

М.Сономпил гишүүн саналаа хэлье.

М.Сономпил: -Баярлалаа. Байнгын хорооны дарга түрүүн асуудал тавиад, процедурын хувьд жаахан зөрчигдсөн юм шиг байсан. Одоо би энэ саналыг нэр бүхий гишүүдийн боловсруулсан энэ хуулийн төслийг анхны хэлэлцүүлгээр баталж өгөөөч гэж батлуулах санал оруулж байна. Үүнийг дэмжиж өгөөч ээ гэж  Байнгын хорооны гишүүд, дарга нараас хүсэж байна. Баярлалаа.
А.Бакей: -Өөр?

Х.Тэмүүжин гишүүн.

Х.Тэмүүжин: -Хуулийн төслийн найруулга дээр “Улсын Их Хурал, Улсын Их Хурлын гишүүдэд  гэдэг байдлаар хандан ирсэн өргөдлийг хянан шийдвэрлэнэ” гэж байгаа. “Гишүүдэд” гэдгийг бас нэмээд, “хянан шийдвэрлэнэ” гэдгийн өмнө бас “судлан шинжлэх” гэдэг юмуу, тийм үг бас бичмээр байна. Өргөдлүүд дээр судалгаа хийх ёстой. Ямар нэгэн байдлаар анализ хийгээд дүгнэлт гаргах ёстой. Тийм учраас тэр нь бас тусдаа. Тэр нь шийдвэрлэхээсээ тусдаа байж болно. Бас “хянан шийдвэрлэх” гээд энэ хоёр чиг үүргийг хоёуланг нь бичиж өгсөн нь илүү зохимжтой болох байх.

А.Бакей: -Анхны хэлэлцүүлгээр шууд батлах горимын санал гарч байна шүү дээ. Энэ тохиолдолд зарчмын зөрүүтэй санал мэдээж гарахгүй байх. Найруулгын шинжтэй саналыг авч болох уу?

Найруулгын шинжтэй саналаар санал хураалгадаг билүү?

-Шаардлагагүй учраас Х.Тэмүүжин гишүүний саналын дагуу ингэж найруулж болох нь. 19-ийн 4-ийн 1 дүгээр заалтыг “Улсын Их Хуралд” гэдгийг “Улсын Их Хурал, Улсын Их Хурлын гишүүнд” гэж яваад, “...ирүүлсэн өргөдлийн” гэдгийн дараа “судлан шинжлэх” гээд таслал тавих ийм найруулгын шинжтэй өөрчлөлтийг авч болох юм байна.

С.Баярцогт гишүүн.

С.Баярцогт: -Минийх бас найруулгын, сая Х.Тэмүүжин гишүүний хэлсэнтэй төстэй. Улсын Их Хурлын гишүүд, Улсын Их Хурлын бүтцийн байгууллага” гэдэг үгийг бүгдийг нь оруулж өгөх хэрэгтэй. Бүлэгт ирсэн саналууд, Байнгын хороонуудад ирсэн, Улсын Их Хуралд ирсэн энэ бүх өргөдлүүдийг оруулаад найруулгын саналаар авчихаач ээ гэсэн юм.

А.Бакей: -С.Баярцогт гишүүний саналаар бас 19-ийн 4-ийн 1-ийн заалтыг “Улсын Их Хурал, Улсын Их Хурлын гишүүнд, Улсын Их Хурлын бүтцийн байгууллагад” гээд найруулгаар авах боломжтой юм байна.

Н.Батбаяр гишүүн.

Н.Батбаяр: -Төсөл санаачлагчийн хувьд гишүүдийн гаргаж байгаа найруулгын саналыг хүлээж авах саналтай байна. Бид энэ талаар Их Хурлын Тамгын газрынхантай зөвлөлдсөн. Ийм найруулга хийх бололцоотой гэдгийг протоколд тэмдэглүүлье.

Р.Гончигдорж: -Дарга аа, би тэр найруулга дээр нэмье.

А.Бакей: -Р.Гончигдорж гишүүн.

Р.Гончигдорж: -Найруулга хийх хэлбэр нь Улсын Их Хуралд гэдгийгээ тэр дотор дэлгэрүүлж тайлбарлаж байгаа хэлбэр. Улсын Их Хуралд гээд хаалтан дотор /Улсын Их Хурлын гишүүн, Улсын Их Хурлын бүтцийн байгууллага/ гээд хаалтаа хаагаад. Шийдвэрлэнэ гэж байгаа. Тэрний ард талд нь хянан шийдвэрлэх, шийдвэрлэх гэсэн тэр хэлбэрийг нь ард талд нь зааж өгч байгаа хэлбэртэйгээр оруулчихвал илүү найруулгын шинжтэй.

Өөрөөр хэлбэл, сүүлд нь хуулийн тайлбарууд байдаг шүү дээ. Тэрэн шиг юу гэж ойлгож байгаа гэдэг ойлголтыг нь тодотгож байгаа хэлбэр рүү оруулаад, тэгээд хийчихвэл илүү зохистой болмоор бодогдож байна. Саяын санал гаргасан гишүүд энд санал нэгтэй бол тийм хэлбэрээр. Тэгэхгүй бол “Улсын Их Хуралд” гээд тэгээд гишүүдэд, дэд бүтцийн байгууллагад гэхээр зэрэгцсэн бүтэц болоод байгаа юм. “Улсын Их Хуралд” гэдгийг юу гэж ойлгох вэ гэвэл “Улсын Их Хурлын гишүүнд, Улсын Их Хурлын бүтцийн байгууллагуудад”. 
А.Бакей: -Хуулинд хаалтан дотор оруулж хэлж өгч болох билүү, болохгүй билүү?

Д.Насанжаргал: -Энэ хоёр талаасаа агуулга нэг яригдаж байгаа юм. “Улсын Их Хуралд” гэдэг маань бүтэц талаасаа Байнгын хороо, Дэд хороо, Түр хороо, бүлгүүд орж байгаа. Бүрэлдэхүүн талаасаа Улсын Их Хурлын дарга, Дэд дарга, гишүүд бүгд орж байгаа юм. Тэгэхээр яг нэг агуулгаар асуудал яригдаж байгаа гэсэн үг. Тэгэхээр редакциар авах бүрэн боломжтой. Дэлгэрүүлэх үү, сая төслөөрөө байж байгаа “Улсын Их Хуралд” гэснээрээ байх уу гэдэг дээр.
Р.Гончигдорж: -Тэрийгээ сүүлдээ ингэж ойлгоно гэсэн ерөнхий, бусад юугаараа энийг тэгж тайлбарлаж болно. Ойлгомжтой болгож найруулгын юм оруулъя гэвэл тэрийгээ задалсан хэлбэрээр хаалтанд. Би хаалтанд бичиж оруулъя гээд.

Х.Тэмүүжин: -Дэлгэрүүлээд биччихсэн нь дээр. Тэгэхгүй бол дараа нь гишүүдэд хаягласан юм, би Улсын Их Хуралд биш, тэр гишүүнд хаягласан гээд яриад байж магадгүй юм.

Р.Гончигдорж: -Ердийн иргэдэд илүү ойлгомжтой болохоор. Иргэд наадахыг чинь, энэ хуулийг хараад иргэд энэ хуулийг хэрэглэж гомдол саналаа гаргана шүү дээ.

А.Бакей: -Тэгвэл ингэвэл яасан юм бэ? Агуулгыг нь зөрчиж байгаа ямар ч зарчмын өөрчлөлт байхгүй. Зөвхөн найруулгын шинжтэй өөрчлөлт.  Тийм учраас дэлгэрүүлж оруулаад, найруулаад. Энэ дэлгэрүүлж найруулсан тухайгаа, өнөөдрийн Байнгын хорооны протоколд маш тодорхой тэмдэглэх хэрэгтэй байх. Н.Батбаяр, Р.Гончигдорж, Х.Тэмүүжин гишүүдийн саналаар гэж болох уу?

Х.Тэмүүжин: -Бас нэг юм байгаа. Шинжлэх судална гэх юмуу, дүн шинжилгээ хийнэ гэх юмуу. Тэр үгийг нь оновчтой сонгоорой. Тамгын газар найруулгыг тэгээд бодчихгүй юу.
Д.Насанжаргал: -Тэгье. Бид редакциар авах боломжтой.

А.Бакей: -Ингээд өөр саналтай гишүүд байхгүй байна.

Монгол Улсын Их Хурлын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлэг хийхийг дэмжье гэсэн томъёоллоор санал хураалт явуулна гэсэн байгаа.

Зарчмын зөрүүтэй санал гарахгүй бол хуулийн төслийг анхны хэлэлцүүлгээр батлах горимын санал гаргаж, хураалгана гэсэн байгаа.

Эхлээд анхны хэлэлцүүлэг хийхийг дэмжье гэсэн саналтай гишүүд гараа өргөе.

Гишүүдийн олонхийн саналаар дэмжигдлээ.

Бүгд дэмжлээ. 15-15.
Одоо М.Сономпил гишүүний горимын саналын дагуу анны хэлэлцүүлгээр Байнгын хорооны шийдвэрийг чуулганд хэлэлцүүлэх нь зүйтэй, батлуулъя гэсэн саналаар санал хураалт явуулъя. Дэмжиж байгаа гишүүд гараа өргөнө үү.

Гишүүдийн олонхийн саналаар горимын санал дэмжигдлээ.

Баярлалаа. Ингээд Байнгын хорооны дарга илтгэгчээр нь.
Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ

